
Frá skólastjóra 
 

Ágætu lesendur 
 

Þegar þetta er skrifað málar sólin gluggatjöld og veggi 
með geislum sínum en veðurspáin, árstíminn og 
almanakið segja okkur að veturinn sé kominn enda fyrsti 
vetrardagur laugardaginn 27. október sl.  Það er merki-
legt að minnast þess að sumt í því skipulagi sem við 
búum við er ævafornt. Reglurnar um hvenær fyrsti vetrar-
dagur er, voru samdar á 12. öld. Það var hins vegar 
þannig að veturinn byrjaði á föstudegi frá því um 1500 
fram um 1800. Frá upphafi þessarar reglu og fram til árs-
ins 1744 var messa á fyrsta vetrardegi.  Í umróti breytinga 
er vert að minnast þess að við höldum í sumar gamlar 
hefðir og það er vel. Þannig er um okkur hér í Háteigs-
skóla að við reynum að halda í þær hefðir sem reynast 
vel og eru nemendum til framdráttar og aukins þroska.  
Eitt er það sem við höfum haldið er athugun okkar á ein-
elti og líðan nemenda í skólanum allt frá árinu 1999. Við 
erum stolt af þessari athugun okkar því að hún var fram-
sækin þegar við byrjuðum og er það kannski ennþá. 
Foreldrar vilja vita hvort skólinn vinnur úr einelti og einnig 
hvort skólinn hlustar formlega og óformlega eftir líðan 
nemenda og það teljum við okkur gera. Ég mun fjalla um 
niðurstöðurnar í næsta fréttabréfi. Ég vek einnig athygli á 
frétt á öðrum stað í bréfinu um eineltismál.  Við erum nú á 
okkar öðru ári með Skólapúlsinn sem mælir líðan nem-
enda og viðhorf til skólans og starfsins.  Við erum smátt 
og smátt að ná tökum á púlsinum en þegar er ljóst að 
hann mun bæta skólastarfið því að í honum tala nemend-
ur í 6. til 10. bekk frá hjartanu.  Þetta eru í raun ótrúlegar 
breytingar sem orðið hafa á skólastarfi því að þessar innri 
athuganir og ytri athuganir fyrirtækisins Rannsóknir og 
greining halda okkur skólafólkinu við efnið svo að við 
missum ekki sjónar á því sem mestu máli skiptir sem er 
heill og hamingja nemenda. Þá hafa erlendar athuganir á 
námsárangri og innlendar kannanir í 4. ,7. og 10. bekkj-
um áhrif sem og margvíslegar skimanir einstakra skóla á 
námi og námsumhverfi. Það má því segja að breytingar, 
jafnvel sífelldar breytingar, séu orðnar að eðli starfsins í 
grunnskólanum sem er annað en var fyrir 15 eða 20 
árum. Því finnst mér oft mjög villandi þegar fullorðið fólk 

gagnrýnir grunnskólastarfið út frá reynslu sem átti við um 
ástand sem var fyrir áratug eða meira. Sennilega er vandi 
okkar, hvort sem það er Háteigsskóli eða grunnskólar 
almennt, að við segjum ekki nægilega mikið frá því starfi 
sem unnið er og frá því að margt er nú orðið hluti af eðlilegu 
starfi sem hvetur okkur til breytinga.  Grunnskólinn almennt 
og einstakir grunnskólar eru að verða sjálfbærir að því er 
varðar breytingar. Annað heiti á breytingum getur verið 
þroski. Flestir menn læra og þroskast og það á líka við um 
stofnanir eins og skóla í dag. Í upphafi talaði ég um að við 
hefðum haldið í hefðina um reglulegar rannsóknir á líðan 
nemenda og leit að einelti en það eru auðvitað hálfgerð 
öfugmæli í ljósi þess sem ég hef sagt.  Þó má segja að þá 
byrjuðum við að setja inn hvata til breytinga og 
það er góð hefð sem seint mun breytast. 
Gleðilegan vetur, 
Ásgeir Beinteinsson 
skólastjóri Háteigsskóla 

 
Húfur 
Þessar skrautlegu húfur í blaðinu koma úr  
1. bekk. Þær eiga að minna okkur á að klæða okkur vel. 

Frá Foreldrafélagi Háteigsskóla 
Aðalfundur foreldrafélagsins var haldinn 27. september og 
var mæting meiri en oft áður, eða milli 20 og 30 manns. Góð 
umræða spannst í kjölfar kynningar Atla um hversu flókið 
það er að skóli án aðgreiningar virki vel fyrir alla og hvernig 
það krefst þátttöku allra nemenda, foreldrar, kennara og 
skólastjórnenda. Stjórnin hefur skipt með sér verkum og er 
Eydís Njarðardóttir  formaður, Margrét Halldórsdóttir vara-
formaður, Steinunn Gestsdóttir ritari, Grettir Einarsson 
gjaldkeri og Þuríður Geirsdóttir meðstjórnandi. Varamenn í 
stjórn eru Marta Hlín Magnadóttir, Nína Helgadóttir, Helgi 
Helgason og Pétur Matthíasson 

Ævintýri 
Einu sinni var álfur og býfluga sem áttu heima í draugahúsi. 
Það var sólskin úti. Fyrir utan húsið voru gullegg. Þetta voru 
töfraegg. Þau flugu ef einhver snerti þau. Það var risi sem 
vildi ná eggjunum. Álfurinn og býflugan vernduðu eggin. Þau 
voru bestu vinir.              Tinna Brá Gunnarsdóttir, 2. bekk 

Stóra fótboltamótið 
17. október var okkar árlega fótboltamót 
haldið á sparkvellinum. Þar kepptu 
nemendur miðstigs sín á milli og þar vann 
lið skipað þeim Jósef, Samúel, Róbert 
Orra, Elmari, Kolbeini og Gísla. Á 
unglingastigi var sigurliðið skipað þeim Auði, Valgerði, 
Selmu, Alexander, Andra og Ívari. Fótboltamót yngsta 
stigs þurfti að fresta því tveir árgangar fóru á tónleika 
þennan dag. Þeirra mót verður strax og búið er að 
lagfæra völlinn.  

Árstíð 

Nú er að koma vetur en sólin skín enn. Mér líkar það 
betur, sól og vindur í senn. Nú haustar og laufin byrja að 
detta, líka aðeins austar, hugsið út í þetta. 

Bryndís Gunnarsdóttir, 5. bekk 

Meiri fótbolti  
Mánudaginn 8. október fór fram árlegt fótboltamót Kamps 
í Draumalandi við Austurbæjarskóla. Hér var haldin 
útsláttarkeppni liða og var árgöngum blandað saman í 1. 
og 2. bekk annars vegar og 3. og 4. bekk hins vegar. 
Fulltrúar Halastjörnu báru sigur úr býtum í báðum 
riðlunum og komu tveir bikarar í skólann sem hægt er að 
skoða fyrir utan hjartarýmið. 

 

Ævintýri 
Einu sinni var prinsessa og dreki sem hún átti. Hún var 
að æfa drekann í að vera góður dreki en ekki vondur 
dreki.              Nelly Magrey Catano, 2. bekk 

Nýr skjávarpi 
Í haust færði Foreldrafélag Háteigsskóla skólanum 
skjávarpa að gjöf. Þetta er annar skjávarpinn sem 
foreldrafélagið gefur okkur og kemur hann að góðum 
notum í skólastarfinu, því þeir kennarar sem hafa 
skjávarpa í sínum stofum eru farnir að nota þá talsvert 
mikið við sína kennslu. Við þökkum innilega fyrir 

rausnarlega gjöf. 

 Fiskileikar í 8. bekk 
Árviss hefð er komin á í heimilisfræði að 8. 
bekkingar keppa í fiskileikum. Þá skipta 
þeir sér í lið, fá fiskflak í hendur og eiga að 
sjálfir að búa til uppskrift að gómsætum 

fiskrétti sem er bakaður í ofni. Með eru höfð soðin 
hrísgrjón. Nemendur fá ekkert að vita fyrirfram hvenær 
fiskileikarnir verða. Sérstök dómnefnd er kölluð til þar 
sem skorið er úr um besta fiskréttinn. Uppskriftirnar eru 
oftast settar á heimasíðuna þar sem fleiri geta notið. 

 

Hrekkjavaka 
Hrekkjavaka kemur og fer, 
krakkarnir koma og banka. 
Þú veist ekki hver það er, 
sælgæti þau að sér sanka. 
 

Bak við grímuna eru þau önnur, 
gleðin er þar við völd. 
Hver það er, erfitt er að færa á sönnur, 
þau ganga um götur fram á kvöld. 

Vala Magnúsdóttir, 7. bekk 

Gegn einelti 
Fagráð eineltismála í grunnskólum hefur verið skipað og eru 
verklagsreglur um starfsemi þess á heimasíðunni 
www.gegneinelti.is. Ákveðið hefur verið að helga 8. 
nóvember ár hvert baráttunni gegn einelti. Búið er að hrinda 
af stað undirskriftasöfnun við eftirfarandi þjóðarsáttmála: 

 „Við undirrituð skuldbindum okkur til þess að vinna af 

alefli og einurð gegn einelti í samfélagi okkar. Við munum  

standa vörð um rétt fólks til þess að lifa í sátt og 

samlyndi við umhverfi sitt. Við munum sérstaklega gæta 

réttar barna og ungmenna sem og einnig allra hópa sem 

ekki eiga sér málsvara eða sterka rödd. 

Við munum öll hvert á okkar sviði, skuldbinda okkur til 

þess að hafa áhrif til góðs á nánasta umhverfi okkar. Við 

ætlum að vera góð fyrirmynd og leggja okkar af mörkum 

til þess að vinna bug á því samfélagslega böli 

sem einelti er.” 
Hægt er að skrifa undir sáttmálann á 
ofangreindri heimasíðu. 

Sumarsögur úr 3. bekk 
Ég fór í sumarfrí og tjaldaði við fjall og ég gekk 
upp á það. Ég fann fullt af drasli. Ég tók sumt með mér og 
henti því heima hjá mér.    Sigurður Orri Egilsson 
- - - - - - 

Ég fór í heitan pott og hann var of heitur en það var samt 
skemmtilegt og þegar ég var búin þá þurfti ég að fara í sturtu 
og það var líka of heitt og ég var á Patró.             

Salka Sól Traustadóttir 
- - - - - - 

Ég fór á Hornafjörð. Í leiðinni skoðaði ég fossa. Ég skoðaði 
Svartafoss og Hundafoss. Svo sá ég dalalæðu. Svo átti 
mamma afmæli og við fórum að skoða Þingvelli og Gullfoss 
og Geisi. Svo fór ég að tjalda og ég fór með Hrefnu og þau 
veiddu en ekki ég.             Natalía Sif Stefánsdóttir 
- - - - - - 

Ég fór í sumarbústað. Það var gaman og rosastuð. Við 
fórum líka á Þjóðminjasafnið.              Finnur Darri Gíslason 
- - - - - - 

Í sumarfríinu fórum við út á land og sáum Geysi, Gullfoss, 
Brimketil, Kerið og Hjálparfoss. Síðast fór ég upp í 
sumarbústað í fjóra daga og þrjár nætur. 

Gunnar Karl Thoroddsen 
- - - - - - 

Ég fór í Sandey að tína krækiber og labbaði á Hengilinn og 
fann alveg kringlóttan stein og fór á skátamótið og sá 
Peningagjá.                         Sveinn Valfells 
- - - - - - 

Ég fór til Grímseyjar og það var gaman í Grímsey og við 
fórum á spíttbát og við fórum á veitingahús og 
síðan fórum við til Akureyrar og við fengum 
okkur mat hjá ömmu og afa og við fórum 
síðan í jólalandið og við fórum heim. 

Sunneva Guðnadóttir 

 
Forvarnardagurinn 
Forvarnardagurinn er í dag, 31. október. 

Sérstök dagskrá er í 9. bekk, en allir eru hvattir til að huga 
að bættum samskiptum fjölskyldunnar og að heimsækja 
heimasíðu verkefnisins, http://www.forvarnardagur.is. 

          Spakmæli mánaðarins:           
Gæska elur af sér gæsku. 

 


